
 
Беларускае сафары – гэта рэальна! 

 
 Да сёлетняга сезону адпачынкаў Нацыянальны парк "Прыпяцкі" 
падрыхтаваў новы турыстычны прадукт, прэзентацыя якога адбылася з удзелам 
прадстаўнікоў расійскіх і беларускіх турыстычных кампаній, масмедыя дзвюх краін. 
 Увогуле, спецыялісты турыстычнай індустрыі і аматары адпачынку ў сэрцы 
беларускага Палесся ўжо прызвычаіліся да таго, што "Прыпяцкі" ледзь не штогод 
прапануе новыя маршруты, праграмы, экскурсіі. На гэты раз "разыначкай" стаў 
Парк дзікіх жывёл і сапраўднае сафары, падчас якога можна наблізіцца да аленяў, 
дзікоў і зуброў на адлегласць "стрэлу" нават непрафесійнай фотакамеры. Вясёлы 
цягнічок, з камфортнымі адкрытымі вагончыкамі, абсталяваны такім жа рухавіком, 
што і тэхніка, з якой вядзецца падкорм жывёлы. Таму лясныя жыхары не толькі не 
разбягаюцца пры яго набліжэнні, але нават праяўляюць павышаную цікавасць і 
без усялякай апаскі набліжаюцца на 30-50 метраў. 
 Для навічкоў сярод наведвальнікаў нацпарку сапраўдным адкрыццём стала 
прагулка на катарах і маторных лодках па затоках "беларускай Амазонкі" з яе 
ўнікальнымі пойменнымі дубровамі. Нездарма тут гняздуюцца больш за 200 відаў 
птушак! Многіх з іх можна было пабачыць на свае вочы, а вопытныя егеры 
асцярожна, каб не нашкодзіць, дэманстравалі нават кладкі ў гнёздах. Сапраўдным 
падарункам некалькім экіпажам стала відовішча заплыву дзіка праз Прыпяць. Гэта 
прыгожая і моцная жывёліна адважна змагалася з зусім не слабай плынню і хутка 
схавалася ў хмызняку на супрацьлеглым беразе. Дзе яшчэ такое пабачыш? 
 Аднак распарадзіцца ўнікальнай некранутай прыродай і ператварыць частку 
першароднай прыгажосці ў эколага-турыстычны прадукт — справа не з лёгкіх. 
Кіраўніцтву "Прыпяцкага" на чале з генеральным дырэктарам Сцяпанам Бамбізам 
гэта ўдалося. Як прызнаецца сам Сцяпан Мікалаевіч, турыстычны напрамак ім 
давялося некалі распачынаць ледзь не з навеса з мангалам. Ніякіх дадатковых 
выгод не было. Сёння да паслуг наведвальнікаў і сучасны атэль з рэстаранам, 
боўлінгам, більярдам, басейнам, і камфартабельныя базы, і гасцявыя домікі, і 
разнастайныя цікавыя экскурсіі, якія не дадуць сумаваць на працягу ўсяго 
наведвання жамчужыны Палесся. 
 ...Вяртаючыся ў шумную, мітуслівую сталіцу, абмяркоўвалі з калегамі 
сітуацыю на рынку турыстычных паслуг Беларусі. Бясспрэчна, Беларусь як краіна, 
дзе прырода адчула на сабе найменшае ўздзеянне чалавека, вельмі цікавая для 
іншаземных турыстаў. Сапраўды, эка- і этнатурызм зараз на піку папулярнасці. 
Аднак, каб скарыстацца сітуацыяй у няпросты для турызму час, "дранікаў і 
вышыванак", якія ў вялікай колькасці прапануюцца замежнікам некаторымі 
аграсядзібамі і нават больш буйнымі ўстановамі, ужо недастаткова. Патрэбен 
комплексны падыход. Такога кшталту, як у "Прыпяцкім". І чым хутчэй гэтым 
вопытам скарыстаюцца калегі, тым больш шанцаў не страціць пакуль даволі 
перспектыўны турыстычны патэнцыял Беларусі. 

